
dignum pati omne quod triste est, modo ut tanti boni
tantaeque gloriae participes haberemur. Audi quid dicat
beatus Petrus : « Bonum est nos, inquit, hic esse.» Quod
s1 ille tenuem quandam futurae gloriae imaginem videns
omnia subito proiecit ex animo dulcedine visionis quam
perspexit innexus. Quid dicet aliquis, si ipsam rerum
faciem, ut se habet veritas, contempletur ? Tunc scilicet
cum caelestis aula pandetur et regem caeli non iam per
speculum et in aenigmate sed facie ad faciem revelave-
rit, et non iam per fidem sed per speciem contuendum.

12. Nonnulli imperitorum putant sibi satis esse et
optabile videri, si Gehenna tantummodo careant. Ego
autem multo graviores quam Gehenna est dico esse cru-
ciatus, removeri et abici ab illa gloria. Nec puto ita
acerba esse Gehennae supplicia, ut sunt illa quibus tor-
quetur 1s qui arcetur a conspectibus Christi. Hoe, crede
mihi, poenis omnibus gravius est, hoc est solum quod
superat et Gehennam. Si1 enim nunc videntes terrenum
regem cum comitibus et ministris suis ingredientem aulam
regiam miramur et magnos ducimus eos quos haerere
lateri eius videmus nosque miseros credimus si nullum
inter eos locum habere mereamur et quidem scientes quod
incerta sunt haec et valde infida quae in terris sunt, nunc
quidem pro bellis hostilibus, nunc etiam pro civilibus
nsidiis, interdum etiam pro livore et pro eo ipso prae-
cipue quod etiam ipsa per se fragilia sunt et caduca et
nullius numeri, tamen, quoquo modo sunt, cruciatum
generant his qui inde deciderint, quomodo non multo

